
Beth sydd eisoes yn hysbys? Mae’r erthygl hon yn cynnig methodoleg ar 
gyfer ymchwilio i ddeallusrwydd emosiynol o fewn cyd-destunau gwaith 
arweinwyr addysgol. Roedd methodolegau sy’n bodoli eisoes yn cynnwys 
nifer o ddulliau a oedd weithiau’n gwrth-ddweud ei gilydd, heb yr un oho-
nynt yn gweddu’n union i nodau’r prosiect. Mae’r erthygl hon yn archwilio’r 
gwahanol enghreifftiau o wrth-ddweud sy’n codi ynddynt, ac yn 
cyfiawnhau’r dewis terfynol o dri dull ar gyfer sicrhau’r data angenrheidiol. 
Beth mae’r erthygl hon yn ei ychwanegu? Nid yw’r dulliau eu hunain 
yn newydd; yr hyn a oedd yn arloesol oedd eu defnydd cyfunol i dde-
hongli sut roedd arweinwyr yn credu eu bod yn defnyddio deallusrwydd 
emosiynol i ddylanwadu ar waith tîm a rhannu gweledigaeth. Mae mate-
rion cyfieithu sy’n deillio o gyd-destun yr ymchwil hefyd yn cael sylw byr. 
Mae’r cyfan wedi’i fframio trwy lens ymchwil fel taith, a methodoleg yn 
fap ar gyfer y daith honno. 
Beth yw’r goblygiadau? Mae’r erthygl hon wedi’i bwriadu ar gyfer 
arweinwyr ysgol, athrawon-ymchwilwyr ac academyddion sy’n dymuno 
archwilio effaith deallusrwydd emosiynol arweinwyr yn hytrach na dim 
ond ceisio ei fesur. Mae’n pwysleisio pwysigrwydd gwerthuso deallusr-
wydd emosiynol yn ei gyd-destun trwy ddisgrifio un prosiect a geisiodd 
grynhoi dirnadaeth ddofn o’r cysylltiadau rhwng deallusrwydd emosiynol 
ac arweinyddiaeth ysgol mewn tair ysgol gynradd yng Nghyprus. 

Cyflwyniad

Yn aml, ategir dirnadaeth ddiwylliannol gan straeon. Mae gan bob gwlad 
hanesion am gyrchoedd, o daith y mynach Tsieineaidd Xuanzang i India i 
adfeddiannu testunau Bwdhaidd hynafol (Encyclopaedia Britannica) i’r cyrch-
oedd Arthuraidd a ailadroddir yn y Mabinogion (Johnson, 2021). Chwedlau 
yw llawer o’r straeon hyn, ond nid yw hynny’n pylu eu gwerth o ran taflu 
goleuni ar amgyffred emosiynau, cymhellion a gweithredoedd dynol. 

Mae hanes Gwlad Groeg a’i hynysoedd yn cael ei lliwio gan stôr o chw-
edlau (Graves, 1992), llawer ohonynt yn sôn am gyrchoedd arwrol 
uchelgeisiol fel taith Jason i chwilio am y Cnu Aur a fyddai’n ei alluogi i 
hawlio ei etifeddiaeth haeddiannol. Aeth Jason ar drywydd rhywbeth nad 
oedd yn bodoli i sicrwydd, a gyda syniadau cyfyngedig iawn am sut i ddod 
o hyd iddo. Mae ymchwilwyr yr 21ain ganrif sy’n ceisio deall deallusr-
wydd emosiynol mewn sefyllfa fwy cadarn na Jason, oherwydd bod eraill 
eisoes wedi gwirio bodolaeth deallusrwydd emosiynol, yn eu plith 
Goleman, (1998), Salovey a Mayer (1990), Mayer et al (2004), Antonakis 
(2004) a Crawford (2009). Fodd bynnag, er y cydnabyddir ei fodolaeth, 
mae deallusrwydd emosiynol yn parhau i fod yn gysyniad dadleuol. Mae’n 
heriol i’w archwilio mewn ffordd empirig gan nad oes diffiniad cytûn 
ohono ac mae llawer o wahanol fodelau yn ceisio ei esbonio. Ar ben hynny, 
defnyddiwyd sawl dull i gasglu tystiolaeth amdano. Yn yr erthygl hon, 
rydym yn cyflwyno map methodolegol cyrch ymchwil i sefydlu realiti 
deallusrwydd emosiynol fel ffactor yn arddulliau a strategaethau arwain tri 
phennaeth ysgol gynradd yng Nghyprus. Roedd hyn yn gofyn am lunio 
dull ymchwil a oedd yn archwilio dylanwad deallusrwydd emosiynol ar 
weithgaredd arwain, yn hytrach na dim ond ceisio ei fesur.

Mae’r erthygl hon yn dechrau trwy archwilio diffiniadau o ddeallusr-
wydd emosiynol, gan esbonio’r rhesymau dros ddewis y persbectif a fu’n 
sail i’r prosiect ymchwil dilynol. Cynhaliwyd y prosiect hwn gan ymchw-
ilydd-athrawes a oedd eisiau archwilio dylanwad deallusrwydd emosiynol 
ar arfer arweinyddiaeth penaethiaid ysgolion cynradd yng Nghyprus, gan 
ganolbwyntio’n benodol ar rannu gweledigaeth a gwaith tîm. Methodd 
archwiliad o lenyddiaeth â nodi dulliau methodolegol digon manwl gywir 
o ymchwilio i ddeallusrwydd emosiynol mewn ymchwil sy’n bodoli, felly 

roedd yn rhaid dod o hyd i ffordd newydd ymlaen. Caiff y dewisiadau a 
wnaed wrth ddatblygu hyn eu hesbonio a’u trafod. Yn olaf, ystyrir mantei-
sion y dull hwn ar gyfer ymchwilwyr yn y dyfodol.

Man cychwyn y daith 

Nid oedd yn bosibl dechrau’r daith cyn rhoi ystyriaeth ofalus i’r dehongli-
adau niferus o ddeallusrwydd emosiynol. Efallai mai’r ffordd fwyaf cryno 
o ddisgrifio emosiynau yw fel “iaith perthnasoedd” rhwng pobl (Crawford, 
2007, 88). Fodd bynnag, mae deallusrwydd emosiynol yn faes rhy eang i 
gael ei ddiffinio mewn ffordd mor gryno. Bathwyd y term gan Salovey a 
Mayer (1990) i ddisgrifio’r set sgiliau oedd ei hangen i ddeall ac i ddefny-
ddio emosiynau o fewn perthnasoedd. Mae’r set sgiliau hon yn cwmpasu 
pedair elfen: cydnabod a deall emosiynau rhywun, eu rheoleiddio, adnabod 
emosiynau mewn eraill, a defnyddio emosiynau i hwyluso perfformiad 
(hynny yw, rheoli perthnasoedd a hyrwyddo cymhelliant). Ymgorfforwyd 
yr ystod o sgiliau a gynrychiolir gan ddeallusrwydd emosiynol gan 
Goleman (1995, 328) yn ei ddirnadaeth o nodweddion personoliaeth, gan 
atgoffa ei ddarllenwyr o farn Etzioni (1993) fod nodweddion o’r fath yn sail 
i ymddygiad moesol. Rydym yn awgrymu bod hyn yn bwysig wrth ysty-
ried deallusrwydd emosiynol o fewn cyd-destunau ysgol, oherwydd er nad 
yw ymddygiad moesol o reidrwydd yn ddisgwyliedig gan bob arweinydd, 
mae’n debygol fod holl randdeiliaid cymunedau cyfagos yn ei ddisgwyl 
gan arweinwyr ysgol.

Mae arweinwyr yn fodau dynol gyda rolau a chyfrifoldebau penodol o 
fewn eu sefydliadau, ond maent yn dal i fod yn fodau emosiynol hefyd, 
felly mae eu teimladau’n gysylltiedig â’u harweinyddiaeth (Goleman, 1998; 
Beatty, 2002; Crawford, 2009), ffaith a gydnabyddir ers i ddamcaniaethau 
rheoli ymddangos gyntaf ar ddiwedd y 19eg ganrif (Gronn, 2003). Mae 
emosiynau arweinwyr yn anorfod ynghlwm wrth fywyd eu sefydliadau, 
ac mae’n rhaid iddynt arwain a rheoli eraill, felly mae eu sgiliau deallusr-
wydd emosiynol yn elfennau hanfodol o’r arweinyddiaeth honno (George, 
2000; Crawford, 2007). Fodd bynnag, er gwaethaf yr holl gytundeb cyf-
fredinol hwn, nid oes eto ddiffiniad manwl gywir o ddeallusrwydd 
emosiynol a dderbynnir gan bob awdur (Salovey a Mayer, 1990; Bar-On, 
1997a; Goleman et al., 2001). O ganlyniad, dewis diffiniad yw’r her feth-
odolegol gyntaf i wynebu ymchwilwyr sy’n dymuno archwilio’r cysyniad 
hwn ar waith.

Amlinellir y diffiniad a ddewiswyd ar gyfer y gwaith ymchwil hwn gan 
fodel gallu deallusrwydd emosiynol Mayer a Salovey (1997). Mae Mayer a 
Salovey (ibid) yn cynnig pedwar gallu gwahanol sydd ar waith o fewn deal-
lusrwydd emosiynol: i) gwerthuso a chydnabod emosiynau yn yr hunan, ii) 
gwerthuso a chydnabod emosiynau mewn eraill, iii) rheoleiddio emosi-
ynau yn yr hunan, a iv) defnyddio emosiynau i hwyluso perfformiad. Mae 
eglurder buddiol y model hwn ar gyfer ymchwilio i arweinyddiaeth ar 
waith yn deillio o’r ffaith nad yw’r galluoedd yn gysylltiedig â phersono-
liaeth. Mae’r model yn esbonio deallusrwydd emosiynol fel gallu meddyliol 
sy’n gallu cael ei nodi trwy brofion perfformiad (Smollan a Parry, 2011). Ar 
ben hynny, roedd eisoes wedi ei ddefnyddio’n llwyddiannus gan ymch-
wilwyr eraill (Kafetsios a Zampetakis, 2008; Taliadorou a Pashiardis, 
2015) ar gyfer mesur deallusrwydd emosiynol, felly gellid tybio bod 
ganddo botensial fel sail i ymchwil bellach i ddeallusrwydd emosiynol. 
Drwy ddefnyddio’r model hwn, roedd yn bosibl defnyddio’i bedair is-
elfen glir ar gyfer codio data ansoddol (trafodir hyn yn ddiweddarach), gan 
hefyd alluogi cymariaethau ag astudiaethau eraill â’i defnyddiodd. O gan-
lyniad, roedd y model hwn yn ymddangos yn ddelfrydol ar gyfer gwthio’r 
cwch i’r dŵr. 

Fodd bynnag, fel y nodwyd uchod, bwriad y methodolegau presennol ar 
gyfer casglu data am bedwar gallu Mayer a Salovey (1997) oedd eu mesur. 
Nid yw mesur o’r fath yn esbonio sut mae arweinwyr yn eu defnyddio’n 
broffesiynol o fewn eu gwaith arwain. Roedd yn rhaid dod o hyd i lwybrau 
i ddarganfod yr wybodaeth hon. 

Mae arweinyddiaeth addysgol yng nghyd-destun ysgolion yn digwydd 
o fewn systemau, ac mae’r cyd-destun hwn ei hun yn nythu mewn cyd-
destun gwleidyddol, diwylliannol a hanesyddol mwy sy’n effeithio’n fawr 
ar ragdybiaethau, credoau a phosibiliadau gwirioneddol y cyfranogwyr 
(Starratt, 1999, 22). Mae Pashiardis a Johansson (2021, 693) yn cytuno y 
caiff arweinyddiaeth ysgolion ei ffurfio gan nodweddion cyd-destunol 
lleol sydd, yn eu tro, yn llunio arferion arwain penaethiaid. Mae’n han-
fodol felly i ddeall cyd-destun y cyrch a ddisgrifir gennym.

Cyd-destun y daith

Cynhaliwyd y gwaith ymchwil ar gyfer dylunio’r fethodoleg hon yng 
Nghyprus. Mae’r system addysgol yno yn hynod geidwadol, yn un ganolog 
ac o dan reolaeth y wladwriaeth (Kyriakides a Campbell, 2003; Pashiardis, 

2004; Kambouri, 2012). Rhaid i bob ysgol ddilyn rheoliadau’r Weinyddiaeth 
Addysg, Diwylliant, Chwaraeon ac Ieuenctid (MOEC), sy’n gyfrifol am 
weithredu deddfau a deddfwriaeth ac sy’n rhagnodi’r cwricwla, y meysydd 
llafur a’r gwerslyfrau y mae’n ofynnol i ysgolion eu defnyddio. Fodd 
bynnag, mae gan bob ysgol yr hawl i wneud rhai addasiadau i’r rhain er 
mwyn darparu ar gyfer anghenion penodol cymunedau a/neu fyfyrwyr 
lleol. Daw agweddau unigolyddol i’r amlwg ym mholisïau ac arweiniad 
gweithdrefnol pob ysgol, pwynt allweddol o ran y gwaith ymchwil a ddis-
grifir yma.

Mae’r system addysg hon yn hierarchaidd, a chaiff ei monitro gan aro-
lygwyr wedi’u penodi gan MOEC, y mae eu dyletswyddau hefyd yn 
cynnwys monitro a gwerthuso staff ysgolion. Mae’n rhaid i athrawon 
adrodd i’r penaethiaid; mae’n ofynnol i benaethiaid hysbysu arolygwyr 
ac, ar ôl trafodaethau gyda’r prif arolygydd, mae’n bosibl y bydd yr aro-
lygwyr yn cysylltu â’r MOEC. Dilynir y gweithdrefnau hyn ar gyfer 
materion mor syml â gwyliau staff, boed am ddiwrnod neu fwy, yn 
ogystal â materion mwy cymhleth fel digwyddiadau ysgol, problemau 
neu ddamweiniau. Mae llawer o brosesau biwrocrataidd ynghlwm 
wrthynt ac o’r herwydd, fel mewn llawer o wledydd bach, maent yn 
cadw llawer o bobl yn brysur.

Mae gan athrawon yng Nghyprus ddeiliadaeth; unwaith maent wedi’u 
penodi, nid yw eu contractau’n cael eu terfynu oni bai bod achos o dor-
cyfraith neu dor-rheolau disgyblaethol difrifol. Mae dyrchafiad i rôl 
pennaeth neu ddirprwy bennaeth yn digwydd ar sail yr amser a dreuliwyd 
yn y gwasanaeth addysg; o ganlyniad, ystyrir dirprwy benaethiaid yn 
benaethiaid y dyfodol. Yr unig bryd yr ystyrir cymwysterau proffesiynol a 
rhagoriaeth o ran gwasanaeth yw pan fo cyfnodau gwasanaethu athrawon 
ar yr un lefel. Defnyddir yr un meini prawf ar gyfer pob dyrchafiad: cedwir 
at egwyddorion hierarchaidd bob tro.

Yn ôl cyfraith addysgol Cyprus, oherwydd y system ganolog, ystyrir 
cyfrifoldebau penaethiaid yn rhai gweinyddol (Pashiardis et al., 2001). 
Fodd bynnag, mae disgwyl i benaethiaid gynnig arweiniad i ddirprwy 
benaethiaid, rhannu cyfrifoldebau ymhlith staff ysgolion a goruchwylio 
addysgu a hyrwyddo datblygiad proffesiynol athrawon. Yn ogystal, mae’n 
rhaid i benaethiaid gynnal perthnasoedd iach gyda’r arolygiaeth, yr eglwys, 
y gymuned, awdurdodau lleol a chymdeithasau rhieni. Mae’n rhaid i’r holl 
weithgareddau hyn ddigwydd o gwmpas eu dyletswyddau addysgu. Mae 
disgwyl iddynt barhau i addysgu yn yr ystafell ddosbarth, gyda’r union 
faich yn dibynnu ar niferoedd disgyblion yr ysgol. 

Caiff penaethiaid sydd newydd eu dyrchafu hyfforddiant gorfodol am 
ddim yn ystod eu blwyddyn gyntaf yn y swydd, a ddarperir gan Sefydliad 
Addysgeg Cyprus (CPI), ac mae’n ofynnol mynychu cyfarfodydd wyth-
nosol sy’n trafod materion gweinyddol yn bennaf (CPI, 2019). O ganlyniad, 
mae unrhyw wybodaeth neu ddirnadaeth o’r deallusrwydd emosiynol 
sydd gan benaethiaid yn deillio o brofiad bywyd personol a phroffesiynol, 
nid o unrhyw hyfforddiant ffurfiol. Mae dirnadaeth penaethiaid o’r 
cysyniad o ddeallusrwydd emosiynol felly’n debygol o fod yn ddirnadaeth 
unigol yn hytrach na dirnadaeth gyffredin.

Er mwyn deall y cyrch ymchwil hwn yn llawn, dylai darllenwyr fod yn 
ymwybodol mai ymchwilydd-athrawes sy’n gyfrifol amdano, a hithau ei 
hun yn gweithio’n llawn amser fel athrawes ysgol gynradd yng Nghyprus. 
Roedd yr amgylchiadau hyn yn cyfyngu ar ei hadnoddau amser a myn-
ediad, ond roedd ei gwybodaeth am gyd-destun cenedlaethol a lleol yr 
ymchwil yn gaffaeliad defnyddiol.

Y cyrch

Nod penodol y gwaith ymchwil a ddisgrifir yma oedd darganfod sut y 
dylanwadodd deallusrwydd emosiynol ar waith tîm a rhannu gweledigaeth 
mewn tair ysgol gynradd yng Nghyprus. Roedd yn gwneud synnwyr 
ystyried sut roedd ymchwilwyr blaenorol hefyd wedi dechrau mynd ar 
drywydd deallusrwydd emosiynol.

Mapiau o deithiau blaenorol: llywio yn ôl rhifau

Wrth archwilio mapiau teithiau ymchwil blaenorol, daeth i’r amlwg bod 
cyhoeddiadau am ddeallusrwydd emosiynol sydd eisoes yn bodoli, er yn 
weddol fach o ran nifer, yn defnyddio amrywiaeth o ddulliau. 
Archwiliwyd y rhain fel modelau posibl, yn bennaf oherwydd gallai 
defnyddio un ohonynt fod wedi darparu data i’w gymharu â 
chanfyddiadau’r prosiect hwn, sydd bob amser yn ddefnyddiol gydag 
astudiaeth ar raddfa fach.

Cynhyrchodd Salovey a Mayer (1990), ymchwilwyr cynnar yn y maes 
hwn, fodel tair cangen o ddeallusrwydd emosiynol a esblygodd yn fodel 
pedair cangen (Mayer a Salovey, 1997) maes o law. Ar sail hynny, cynll-
uniwyd prawf sy’n seiliedig ar allu, prawf deallusrwydd emosiynol 

Mayer-Salovey-Caruso (MSCEIT), i fesur galluoedd deallusrwydd emosi-
ynol unigolyn. Yn ddiweddarach, haerodd Mayer et al. (2016) mai’r ffordd 
orau o fesur galluoedd deallusrwydd emosiynol person oedd trwy osod 
problemau i bobl eu datrys ac archwilio’r canlyniadau. Oherwydd y ffocws 
hwn ar ddatrys problemau, roeddent yn gwahaniaethu rhwng MSCEIT a 
phrofion hunan-gofnodi eraill sy’n mesur deallusrwydd emosiynol. Yn 
ddiweddarach eto, cytunodd Fiori a Vesely-Maillefer (2018) mai’r ffordd 
orau o fesur deallusrwydd emosiynol, fel proses wybyddol, oedd trwy bro-
fion perfformiad sy’n ei gwneud yn ofynnol i ymatebwyr ddatrys problemau 
penodol.

Fodd bynnag, awgrymodd Bar-On (2006) y dylid defnyddio ffynhon-
nell wahanol, Rhestr Cyniferydd Emosiynol (EQ-i), fel sail i werthuso 
deallusrwydd emosiynol. Mae’r EQ-i yn fesur hunan-gofnodi sy’n 
amcangyfrif deallusrwydd cymdeithasol ac emosiynol. Mae’n cynnwys 
133 o eitemau, wedi’u hasesu ar raddfa Likert pum pwynt gydag ymateb 
testunol yn amrywio o “anaml iawn yn wir yn fy achos i” (1) i “aml iawn 
yn wir yn fy achos i” (5). Defnyddiodd Bar-On y ffynhonnell hon i 
ddatblygu ei fodel Deallusrwydd Emosiynol-Gymdeithasol (ESI), a fabwy-
siadwyd gan ymchwilwyr eraill wedi hynny. Mae cefnogwyr y dull hwn 
yn gofyn i bobl bwyso a mesur a nodi pa mor dda ydynt am adnabod 
emosiynau pobl eraill. Anfantais amlwg dull o’r fath yw ei fod yn dibynnu 
ar grebwyll ymatebwyr o’u galluoedd eu hunain. Mae modd dadlau y 
gallai eu cywirdeb wrth hunan-gofnodi ynddo’i hun fod yn adlewyrchu 
eu sgiliau deallusrwydd emosiynol, ond nid oes ffordd ddibynadwy o 
brofi’r rhagdybiaeth honno!

Mae profion hunan-gofnodi eraill o ddeallusrwydd emosiynol hefyd yn 
bodoli. Mae cymhlethdod yr ystod hon o brofion yn ddyledus nid yn unig 
i’r dulliau niferus ac anghyson sydd wedi ceisio esbonio’r cysyniad o ddeal-
lusrwydd emosiynol (Salovey a Mayer, 1990; Bar-On, 1997b; Goleman et 
al., 2001), ond hefyd i’r ffaith bod pob un o’r dulliau hyn wedi cynhyrchu 
profion gwahanol i archwilio a gwerthuso’r cysyniad. Er enghraifft, defny-
ddiodd Kafetsios a Zambetakis (2008) a Taliadorou a Pashiardis (2015) 
raddfa deallusrwydd emosiynol Wong Law (WLEIS, 2002). Mae gan y 
raddfa 16 eitem a phedair is-raddfa sy’n archwilio’r pedwar gallu deallusr-
wydd emosiynol a awgrymwyd gan Mayer a Salovey (1997). Ar y llaw 
arall, roedd Plastidou (2010) a Chang et al. (2012) yn ffafrio defnyddio 
graddfa deallusrwydd emosiynol Schutte et al. (1998), sy’n galluogi cym-
haru rhwng astudiaethau o ddeallusrwydd emosiynol ac yn archwilio’r 
model gallu (Mayer a Salovey, 1997) a model ESI (Bar-On, 1997b) o 

ddeallusrwydd emosiynol gyda’r un cysondeb. Fodd bynnag, anfantais y 
rhain hefyd yw eu bod yn dibynnu’n helaeth ar gywirdeb hunan-gofnodi’r 
ymatebwyr. Mae hyn yn esgor ar broblemau, nid yn unig oherwydd diffyg 
hunanymwybyddiaeth posibl ar ran ymatebwyr, ond hefyd oherwydd bod 
modd rhoi atebion sy’n dderbyniol yn gymdeithasol yn hytrach nag atebion 
gonest a gwir (Brackett et al., 2011; Boyatzis et al, 2000; Smollan a Parry, 
2011; Chang et al., 2012). Beirniadodd Antonakis (2004) brofion o’r fath 
hefyd am fod llawer ohonynt yn ceisio mesur lluniadau personoliaeth yn 
ogystal â deallusrwydd emosiynol.

Mae profion hunan-gofnodi yn gallu bod yn ddeniadol oherwydd eu 
natur gyfleus, oherwydd eu bod yn hawdd eu gweinyddu. Maent hefyd 
yn rhad, ystyriaeth bwysig i unrhyw academydd tlawd wrth deithio! Fodd 
bynnag, ar gyfer y daith a ddisgrifir yma, a oedd yn gofyn am ddirnadaeth 
wirioneddol ddwys am ddeallusrwydd emosiynol yn gweithredu mewn 
cyd-destunau penodol, nid oeddent yn addas i’r diben dan sylw a bu’n 
rhaid eu diystyru. Roedd y cyrch penodol hwn yn gofyn am fath gwah-
anol o fap.

Dadleuodd Fineman (2003, 2004) y gall holiaduron cymhleth fod yn 
ddulliau cyfyngol o fesur deallusrwydd emosiynol, a hynny’n union oher-
wydd eu dulliau ystadegol o ymdrin â’r mater. Wrth gynnig y rheswm 
hwn dros fod yn ofalus wrth eu defnyddio, awgrymodd hefyd ffordd 
amgen ymlaen. Honnodd Fineman fod teimladau wedi’u gwreiddio yn yr 
holl straeon rydym yn eu hadrodd: efallai nad yw’r straeon hyn yn wiri-
onedd gwrthrychol, ond maent yn cynnwys enghreifftiau sy’n amlygu 
emosiynau byw ar adeg y digwyddiadau a ddisgrifir. O ganlyniad, 
awgrymodd Fineman fod dulliau ymchwil ansoddol fel cyfweliadau, neu 
arsylwi, yn well adnoddau ymchwil i’w defnyddio wrth ymchwilio i 
emosiynau.

At hynny, beirniadodd Antonakis (2004) unrhyw ddefnydd o ffynonellau 
unigol ar gyfer gwerthuso deallusrwydd emosiynol. Awgrymodd 
Antonakis et al. (2009) ei bod yn well peidio â defnyddio profion hunan-
gofnodi yn unig, ond i ddefnyddio o leiaf un ffynhonnell arall, er mwyn 
casglu tystiolaeth lawnach ac i ganiatáu triongli. Roeddent yn cydnabod y 
posibilrwydd hefyd y gallai ymatebwyr unigol ddehongli’r cwestiynau a 
ofynnwyd mewn ffordd wahanol. 

Mae defnyddio mwy nag un ffynhonnell o ddata, yn unol ag argym-
helliad Antonakis et al (2009), yn arwain at gwestiynu beth ddylai’r 
ffynonellau gorau eu cynnwys er mwyn sicrhau triongli llwyddiannus. 
Yn ddefnyddiol, mae Smollan a Parry (2011) yn ein hatgoffa bod 

ennyn  diddordeb ac ysgogi staff yn elfen hanfodol o arweinyddiaeth 
lwyddiannus, yn enwedig arweinyddiaeth newid. Mae’n debygol y bydd 
ganddynt ddealltwriaeth dda o effeithiolrwydd deallusrwydd emosiynol 
eu harweinwyr, ac eto, datgelodd chwilio gofalus trwy’r llenyddiaeth 
nad oes ganddo dystiolaeth o ganfyddiadau dilynwyr am ddeallusrwydd 
emosiynol (Stavrou Theodotou, 2020). Byddai casglu eu barn, felly, nid 
yn unig yn cynnig un ffurf ddefnyddiol o driongli ond hefyd yn cyfl-
wyno mewnwelediadau gan ddilynwyr, y mae eu saf bwyntiau ynghylch 
effaith  deallusrwydd emosiynol arweinwyr wedi’u hanwybyddu cyn 
hynny.

Wrth ymateb i’r holl ddadleuon hyd yma, ac o gofio bod y gwaith 
ymchwil a drafodir yma yn ceisio rhoi mewnwelediad i’r modd y gwnaeth 
canfyddiadau cyfranogwyr o ddeallusrwydd emosiynol ddylanwadu ar 
agweddau ar arweinyddiaeth ysgolion, gwrthodwyd dulliau meintiol o 
gasglu data i raddau helaeth fel strategaeth eang. Yn hytrach, ystyriwyd 
dulliau deongliadol. Roedd y penderfyniad hwn hefyd yn caniatáu 
triongli data.

Mapiau o deithiau blaenorol: llywio’n ddeongliadol

Gan nad oedd unrhyw astudiaethau blaenorol yn cynnig methodoleg 
addas ar gyfer ffocws manwl ar ddeallusrwydd emosiynol mewn lleoliadau 
gweithredol, bu’n rhaid dewis a chyfuno dulliau ar gyfer yr astudiaeth 
achos a ddisgrifir yma ar gyfer cyd-destun penodol yr ymchwil trwy 
bwyso ar agweddau eraill ar ymholi cymdeithasol.

Nod dulliau deongliadol yw darparu dehongliadau a dealltwriaeth o 
ffenomenau cymdeithasol (Blaxter et al., 2010). Mae dewis paradeim 
ymchwil deongliadol yn cynnig cyfle i ddehongli ymddygiadau arweinyd-
diaeth yn ogystal â darparu ystyr i weithredodd cyfranogwyr, rhesymau 
drostynt a dirnadaeth ohonynt (Denzin a Lincoln, 2003). Ar gyfer y cyrch 
hwn, roedd yn golygu ceisio deall ffenomen deallusrwydd emosiynol 
penaethiaid a sut yr oedd yn dylanwadu ar waith tîm a rhannu gweledi-
gaeth trwy gasglu manylion toreithiog a helaeth am y gweithgareddau 
hyn. Roedd angen i’r ymholiad fod yn ddigon eang a phenagored i alluogi 
cyfranogwyr i drafod eu hagweddau eu hunain tuag at unrhyw sefyll-
faoedd penodol. Gall dulliau ansoddol, yn enwedig cyfweliadau, fod yn 
effeithiol iawn wrth gipio’r manylder ynghlwm wrth ddeallusrwydd 
emosiynol trwy ddarparu data manwl (Fineman, 2000). 

Yn ogystal, fel arfer caiff cyfranogwyr mewn gwaith ymchwil eu 
cysyniadoli yn wahanol pan ddefnyddir dulliau ansoddol. Maent yn 
gweithredu’n debycach i wirfoddolwyr ac yn llunio’n weithredol y 
sefyllfa sy’n destun ymchwil (Bell, 2005). Fodd bynnag, mae’n bosibl 
hefyd na fydd ymatebwyr yn adrodd yn llawn, neu eu bod yn ystumio 
neu gyfyngu ar y data trwy hepgor, yn fwriadol neu’n anfwriadol 
(Smollan a Parry, 2011; Chang et al., 2012). Mewn amgylchiadau o’r 
fath, mae cyngor Antonakis et al (2009) i ddefnyddio mwy nag un ffyn-
honnell o ddata yn arbennig o briodol.

Dewis y llwybr terfynol 

Dewiswyd tair ysgol er mwyn gallu defnyddio dull astudio achos aml-
safle. Cynigiodd y penderfyniad hwn gipolwg treiddgar a manwl ar 
sefyllfaoedd a digwyddiadau ar amser penodol (Opie, 2004). Roedd cyn-
llun achos aml-safle o’r fath yn caniatáu creu casgliadau o grŵp o achosion 
i gadarnhau neu efelychu’r canlyniadau (Yin, 2014) ac i ddarparu data 
manwl i ateb y cwestiynau ymchwil (Kafa a Pashiardis, 2019).

Nid yw tri yn nifer fawr, ac nid oes modd cyffredinoli’r canfyddiadau 
dilynol, ond roedd y data a gasglwyd yn y pen draw yn cyfiawnhau’r pend-
erfyniad hwn, gan ddarparu dyfnder digonol yn ogystal ag awgrymu gwaith 
ymchwil posibl yn y dyfodol. Trwy ddilyn cyngor Yin (2014) i ddefnyddio’r 
un dulliau yn union ar gyfer pob achos, profodd tri achos yn ddigon i lunio 
cymariaethau. Ar ben hynny, roedd ymchwilio i dair ysgol yn bosibl gydag 
adnoddau cyfyng. Casglwyd data gan dri grŵp o staff: penaethiaid, dirprwy 
benaethiaid ac athrawon dosbarth, ac o ddogfennau ysgol priodol.

Mae’n rhaid dewis dulliau addas ar gyfer ymchwiliad penodol i’w defny-
ddio mewn astudiaethau achos o’r math hwn (Bell, 2005). Haerodd Kvale 
(2007) fod cyfweliadau yn gallu cynnig golwg fanwl ar fywydau, emosi-
ynau a rhyngweithio pobl eraill, ac mai cyfweliadau oedd y dull gorau o 
gasglu barn penaethiaid o ganlyniad. Nododd Kvale hefyd fod cyfweliadau 
yn gallu bod yn ddull cadarn o sicrhau dirnadaeth o brofiadau a meddyliau 
dynol. Mae gwybodaeth a gynhyrchir gan gyfweliadau yn gallu esbonio 
ystyron achosol a ffeithiol; maent hefyd yn caniatáu ffocws manwl ar bwnc 
neu fater penodol ac ar gyfer ymatebion cymhleth. Gallai cyfweliadau 
gyda’r penaethiaid ganiatáu i’r ymatebwyr hynny egluro’n fanwl sut yr oed-
dent yn gweld ac yn defnyddio deallusrwydd emosiynol yn eu hysgolion. 
Cadarnhawyd y posibiliadau hyn gan astudiaeth empirig helaeth gan Mittal 

a Sindhu (2012), a awgrymodd fod gwerthuso deallusrwydd emosiynol 
arweinwyr trwy eu canfyddiadau yn datgelu sut mae’r arweinwyr hynny’n 
defnyddio deallusrwydd emosiynol i feddwl a gweithredu’n effeithiol. 

Yn ogystal â darparu gwybodaeth werthfawr am gymhellion a theim-
ladau y cyfweleion, mae naws llais, mynegiant yr wyneb ac oedi wrth siarad 
hyd yn oed yn gliwiau nad oes modd eu nodi mewn ymatebion ysgrifenedig 
(Bell, 2005; Blaxter et al., 2010). Gan fod deallusrwydd emosiynol yn llu-
niad personol i bob unigolyn, roedd hynny’n rheswm pwysig dros ddefnyddio 
cyfweliadau, ac roedd yn bosibl sylwi ar gryfder teimladau am faterion heriol 
o iaith corff yr ymatebwyr yn ystod cyfweliadau’r astudiaeth hon.

Roedd yr hyblygrwydd angenrheidiol i gasglu data toreithiog gan 
ymatebwyr (Bell, 2005) hefyd yn ei gwneud yn ofynnol i ddewis fformat 
cyfweliad. Efallai y byddai cyfweliad anstrwythuredig wedi caniatáu i’r 
ymatebwyr grwydro y tu hwnt i’r ffocws penodol ar weithio mewn tîm a 
rhannu gweledigaeth, tra gallai grŵp o gwestiynau sy’n canolbwyntio’n 
dynn fod wedi rhwystro ehangder a dyfnder gwybodaeth. Mae cyfweli-
adau lled-strwythuredig hanner ffordd ar hyd y continwwm o fformatau 
cyfweliad: maent yn gallu cyfyngu’r drafodaeth i bynciau sydd angen eu 
cynnwys, ond maent hefyd yn ddigon hyblyg i ysgogi a chofleidio straeon 
y cyfweleion, gan ganiatáu i’r cyfwelydd aralleirio ac ymchwilio i 
gwestiwn yn fanwl (Opie, 2004; Kvale, 2007). Cyfweliadau lled-strwy-
thuredig oedd yn cynnig yr opsiwn gorau felly, gan ganiatáu i’r 
ymchwilydd archwilio’r un dirwedd yn y naw cyfweliad ond hefyd i 
dywys yr holi i gyfeiriadau gwahanol er mwyn caniatáu dirnadaeth 
gywir. Roedd defnyddio’r fformat hwn hefyd yn lleihau’r perygl y byddai 
ymchwilydd llai profiadol yn methu â nodi’r holl bynciau sy’n gysylltiedig 
â’r cwestiynau ymchwil (Rabionet, 2011). 

Fel y soniwyd eisoes, beirniadodd Antonakis (2004) ymchwil deal-
lusrwydd emosiynol sy’n seiliedig ar brofion hunan-gofnodi yn unig. O 
ganlyniad, roedd angen ffynonellau gwybodaeth amgen ar gyfer y daith 
ymchwil hon hefyd, i alluogi triongli, cryfhau dibynadwyedd a dilysr-
wydd canfyddiadau (Yin, 2013; Hancock ac Algozzine, 2013), a chynyddu 
eu cywirdeb (Miller a Fox, 2004) trwy leihau tuedd bosibl y canfyddi-
adau tuag at farn y penaethiaid. Ffynhonnell amlwg o ddata ar gyfer y 
ffordd y mae penaethiaid yn gweithredu yw eu dirprwyon, sy’n gorfod 
gweithio’n agos gyda nhw ac sydd yn gallu cynnig saf bwyntiau defny-
ddiol. I fanteisio i’r eithaf ar yr adnodd hwn, dewiswyd ysgolion gyda 
dau ddirprwy bennaeth ar gyfer yr astudiaeth hon, gan gyfweld â phob 
un o’r chwech. 

Creu protocolau’r cyfweliadau

Mae nodau astudiaeth yn dylanwadu ar y dewis o gwestiynau cyfweliad 
ar ei chyfer, ynghyd â’u strwythur (Kvale, 2007). Ar gyfer y daith hon, 
dechreuodd y protocol cyfweliad ar gyfer y penaethiaid gyda chwestiynau 
syml a ddewiswyd i ‘gynhesu’ y cyfwelai a sefydlu perthynas rhwng y 
cyfranogwr a’r cyfwelydd (Crawford, 2004). Roeddent yn archwilio 
cefndir proffesiynol ac academaidd y cyfranogwyr ac yn casglu disgrifi-
adau byr o’u hysgolion. Wedi hynny, gofynnwyd cwestiynau i’r 
ymatebwyr am arweinyddiaeth ac emosiynau. Ar gyfer y cwestiynau hyn, 
roedd yn rhaid gwneud penderfyniadau gofalus i sicrhau nad dim ond 

Tabl 1. Dulliau casglu data

Dull Math o ddata Diben casglu 

Cyfweliadau 
lled-strwythuredig 
gyda thri 
phennaeth 

Cyfweliad 80 munud 
wedi’i recordio ar dâp 

Nodi canfyddiadau penaethiaid 
o effaith deallusrwydd 
emosiynol arweinwyr ar waith 
tîm a gweledigaeth gyffredin. 

Cyfweliadau 
lled-
strwythuredig 
gyda chwe 
dirprwy bennaeth

Cyfweliad 40 munud 
wedi’i recordio ar dâp

Triongli data o gyfweliadau 
penaethiaid; archwilio 
canfyddiadau dirprwy 
benaethiaid o effaith 
deallusrwydd emosiynol ar 
waith tîm a gweledigaeth 
gyffredin. 

Holiaduron gan 
30 athro 

Holiadur 15 munud ar 
bapur 

Triongli data o gyfweliadau 
penaethiaid a dirprwy 
benaethiaid ymhellach; 
archwilio canfyddiadau 
athrawon o effaith deallusrwydd 
emosiynol arweinwyr ar waith 
tîm a gweledigaeth gyffredin. 

Dogfennau polisi 
ysgol 

Dogfennau’n ymwneud â 
gweledigaeth yr ysgol; 
dogfennau’n ymwneud â 
phennu cyfrifoldebau 
staff a rhanddeiliaid 
allanol. Amserlen yr ysgol

Triongli pellach: ceisio 
tystiolaeth o effaith haeriadau 
penaethiaid ar eu 
gweithredoedd ymarferol 

gwybodaeth am sut yr oedd ymatebwyr wedi defnyddio deallusrwydd 
emosiynol ar gyfer arwain a oedd yn cael ei chasglu, ond hefyd sut yr oedd 
eu gwybodaeth ymhlyg ac ymwybodol o ddeallusrwydd emosiynol wedi 
dylanwadu ar y camau hyn. I gwmpasu ehangder teg o bosibiliadau, daeth 
rhai o’r cwestiynau am emosiynau a deallusrwydd emosiynol o Wong a 
Law (2002) sy’n gwerthuso deallusrwydd emosiynol fel ystod o alluoedd, 
daeth rhai o Crawford (2004, 2009), sy’n defnyddio emosiynau fel lens i 
graffu ar ffenomenau cymdeithasol, a rhai gan Goleman et al. (2001) er 
mwyn edrych ar ddeallusrwydd emosiynol fel ffordd o reoli pobl. 
Deilliodd cwestiynau pellach o lenyddiaeth arweinyddiaeth ysgol 
ehangach, gan gynnwys Bennett et al. (2003) a Hulpia a Devos (2010). 

Erbyn hyn, roedd y map methodolegol ar gyfer y daith wedi datblygu’n 
un penodol iawn i’r cyrch arbennig hwn.

Cyfweliadau dirprwy benaethiaid 

Cafodd y dirprwy benaethiaid eu cyfweld hefyd. Roedd angen dull gwahanol 
ar eu cyfer nhw, er mwyn casglu eu barn fel arsylwyr ar arweinyddiaeth y 
penaethiaid, nid fel cyfranogwyr uniongyrchol. O ganlyniad, roedd y protocol 
cyfweliad ar eu cyfer nhw yn deillio o’r holiadur arweinyddiaeth a ddatblygwyd 
gan Pashiardis a Brauckmann (2009), a ddewiswyd fel y ffordd orau o gasglu 
data. Pwysodd yr holiadur hwn ar astudiaeth hirdymor sydd wedi cael ei 
defnyddio’n llwyddiannus fwy nag unwaith (gweler Taliadorou a Pashiardis, 
2015). Ar ben hynny, roedd gwerth yn deillio o’r ffaith iddo gael ei lunio mewn 
Groeg a Saesneg, gan leihau’r posibilrwydd o gamddealltwriaeth yn deillio o 
gyfieithu (Sopromadze a Moorosi, 2016, a drafodir ymhellach isod).

Trawsnewidiwyd cwestiynau gwreiddiol Pashiardis a Brauckmann 
(2009) o fformat lled-strwythuredig caeedig i fformat penagored, er 
enghraifft gofyn cwestiynau fel “Sut mae penderfyniadau’n cael eu gwneud 
yn eich ysgol chi?” Dim ond cwestiynau a oedd yn ymwneud â rhannu 
gweledigaeth a gwaith tîm a gafodd eu cynnwys yn y protocol cyfweliad 
ar gyfer y dirprwy benaethiaid.

Holiaduron i athrawon

Weithiau, mae’n rhaid i grwydriaid groesi tir y byddai’n well ganddynt ei 
osgoi er mwyn cyrraedd eu cyrchfan. Mae trafodaeth gynharach wedi 

dadlau nad holiaduron yw’r ffordd orau o gael gafael ar farn fanwl, a dewis 
yr ymchwilydd oedd casglu data ansoddol, felly yn ddelfrydol, byddai pob 
athro yn yr ysgolion wedi cael ei gyfweld. Roedd yn hanfodol casglu data 
ganddynt, oherwydd bod pob aelod o’r staff yn cydweithio’n agos â’u 
penaethiaid bob dydd ac yn agored i gael eu dylanwadu gan eu deallusr-
wydd emosiynol. Roedd canfyddiadau athrawon am hyn yn debygol o 
fod o werth sylweddol. Ar ben hynny, oherwydd eu bod nhw i gyd yn 
gweithio mewn system hierarchaidd fel un Cyprus, roedd yn bosibl y 
gallent gyfleu safbwyntiau gwahanol ar effaith gweithredoedd y penae-
thiaid i rai uwch arweinwyr. Roedd barn athrawon hefyd yn bwysig 
oherwydd, fel y nododd Smollan a Parry (2011), prin iawn yw’r astudia-
ethau sydd wedi ymchwilio i ganfyddiadau arweinwyr a dilynwyr o 
ddeallusrwydd emosiynol a gallu arwain. Yn sicr, nid oedd unrhyw waith 
ymchwil blaenorol yn cynnig craffu mor fanwl yng nghyd-destun Cyprus 
(Stavrou Theodotou, 2020).

Fodd bynnag, fel athro llawn amser mewn ysgol arall, roedd cyfweld â’r 
holl athrawon mewn tair ysgol arall y tu hwnt i adnoddau amser cyfyn-
gedig yr ymchwilydd. Yr unig ffordd effeithiol o sicrhau cyfraniad yr holl 
staff o fewn ffrâm amser synhwyrol oedd, force majeure, i ddefnyddio 
holiadur. 

Nid oedd penderfyniad mor bragmataidd yn ddigynsail. Mewn 
ymchwil ansoddol, mae defnyddio dull meintiol i ysgogi myfyrio buddiol 
a datrys sefyllfa broblematig, megis terfynau amser, yn angenrheidiol 
(Archibald et  al., 2019). Mae Kelly a Cordeiro (2020) yn cytuno bod 
gwneud penderfyniadau pragmatig wrth gynnal astudiaethau ymchwil 
yn cyfrannu gwybodaeth ddefnyddiol a gweithredadwy. Mae Kimmons 
(2022) yn mynd ati’n fwriadol i annog defnyddio dulliau cymysg o dda-
trys problemau ymarferol wrth gasglu data gan amrywiaeth eang o 
randdeiliaid.

Ar ben hynny, roedd defnyddio holiaduron yn gyfleus: roedd y ffaith 
nad oedd yn rhaid i’r ymchwilydd fod yn bresennol i’w gweinyddu (Cohen, 
et al 2005), a’r defnydd effeithlon o amser (Robson, 1993; Opie, 2004) fel 
bod modd casglu’r holl ddata o fewn un flwyddyn ysgol yn fanteision mor 
amlwg na ellid eu hanwybyddu. Yn ffodus, roedd hyn yn ymddangos yn 
ddull derbyniol i’r rhai a wahoddwyd i ymateb, gan fod 30 o’r 34 aelod o 
staff posibl wedi’u cwblhau a’u dychwelyd. Efallai iddynt gael eu hannog 
gan yr elfen anhysbys, sy’n un fantais amlwg o ddefnyddio’r dull hwn 
(Opie, 2004), ac mae hynny’n ffactor i arweinwyr ysgolion sy’n craffu ar eu 
harfer eu hunain ei ystyried.

Er nad yw cynllunio holiadur da yn broses hawdd (Opie, 2004; Bell, 
2005), roedd modd defnyddio map a oedd eisoes yn bodoli at ddibenion y 
gwaith ymchwil hwn. Roedd y fersiwn Roegaidd o holiadur arweinyd-
diaeth Pashiardis a Brauckmann (2009) yn briodol ar gyfer ffocws yr 
ymchwil ar waith tîm a rhannu gweledigaeth oherwydd ei fod yn cynnwys 
cwestiynau am y meysydd hyn. Yn ogystal, roedd wedi’i defnyddio mewn 
astudiaethau eraill, felly derbynnir ei dibynadwyedd yn gyffredinol. 

Defnyddiodd Pashiardis a Brauckmann (2009) raddfa Likert pum pwynt. 
Mae’r raddfa hon yn symud yn gyfartal o werth 1: anghytuno’n gryf i 5: 
cytuno’n gryf, gyda 3 fel pwynt canol niwtral. Roedd caniatáu i’r ymatebwyr 
boblogi tir canol niwtral yn ymddangos yn briodol rhag ofn nad oedd gan 
ymatebwyr farn wirioneddol, nac unrhyw dystiolaeth dros leisio barn 
gadarnhaol neu negyddol gryfach.

Er gwaethaf natur feintiol fras yr holiadur, profodd yn addas i’r diben o 
ran casglu data ar gyfer astudiaeth sy’n defnyddio dull ansoddol eang 
(Blaxter et al, 2010) oherwydd ei fod yn galluogi’r ymchwilydd i driongli 
mewn manylder sylweddol yr haeriadau a wnaed gan y penaethiaid yngh-
ylch sut y defnyddiwyd deallusrwydd emosiynol yn eu rolau arwain. 

Dadansoddi dog fennau polisi

Roedd yr holl ddulliau a ddisgrifir hyd yma yn dibynnu ar farn bersonol 
unigolion, ac mae’n bosibl bod eu hymatebion wedi cael eu dylanwadu gan 
gymhellion personol nad ydynt yn weladwy i rywun o’r tu allan. Fodd 
bynnag, mae ffynhonnell dystiolaeth mewn ysgolion hefyd sydd, er wedi’i 
chreu gan bobl, yn rhydd o deimladau ac felly mae modd ei chwestiynu’n 
aml ac ar unrhyw adeg sy’n gyfleus i’r ymchwilydd. Rydym yn cyfeirio at 
gofnodion ysgolion, yn benodol y dogfennau polisi a’r protocolau a rod-
dodd arweinwyr ar waith. Defnyddir dadansoddi cofnodion yn helaeth 
mewn prosiectau sydd angen ategu neu driongli gwybodaeth sydd wedi’i 
chasglu trwy ddulliau eraill (Bell, 2005). Mae’n galluogi ymchwilwyr i 
chwilio am yr hyn nad yw’n cael ei ddweud (Blaxter et al., 2010). Mae 
dogfennau’n gallu cynnig tystiolaeth i gefnogi’r hyn y mae dulliau eraill yn 
ei ddatgelu (Bell, 2005), fel yn yr astudiaeth hon. Gallant hefyd fod yn 
ffynonellau anfwriadol (Bell, 2005, t. 126), os ydynt yn cael eu defnyddio 
at ddibenion ymchwilio mewn ffyrdd na chawsant eu cynllunio ar eu 
cyfer. Ar gyfer ffocws yr astudiaeth hon ar rannu gweledigaeth a gwaith 
tîm, roeddent yn arbennig o berthnasol oherwydd bod dogfennau’n 

cyflwyno gweledigaeth pennaeth ar bapur, gan egluro a chyfarwyddo 
gweithredoedd proffesiynol timau staff.

Gall dadansoddi dogfennau fwrw goleuni gwahanol ar weithgaredd 
arwain os ydynt yn destun craffu sy’n defnyddio dull canolbwyntio ar 
broblemau (Bell, 2005, t107), h.y. cyn cyfarfod â’u hawdur. Yn yr astudi-
aeth hon, casglwyd dogfennau cyn cyfweld â’r penaethiaid, er mwyn ceisio 
cael cipolwg ar arweinyddiaeth pob ysgol cyn y cyfweliadau, a nodi rhagor 
o chwiliedyddion i’w defnyddio yn ystod y cyfweliadau. 

Ceir pob math o wahanol ddogfennau mewn ysgol (Pashiardis, 2004). Yn 
ysgolion Cyprus, gall y dogfennau fod yn rhai cenedlaethol, e.e. gan MOEC, 
megis ffurflenni cofrestru myfyrwyr, neu’n rhai a lunnir yn lleol gan ac ar 
gyfer personél ysgolion, megis dogfennau polisi. Dewiswyd y dogfennau a 
ddefnyddiwyd ar gyfer yr astudiaeth hon yn ofalus, gan gynnwys dim ond y 
rhai angenrheidiol ar gyfer gweithrediad ysgol y byddai pob pennaeth fel 
arfer yn eu datblygu ar gyfer eu hysgol unigol. Ar ben hynny, er mwyn 
gwerthuso gweledigaeth bresennol yr ysgol, dim ond y dogfennau polisi a 
grëwyd ar gyfer blwyddyn benodol cynnal yr ymchwil a gafodd eu dewis. Er 
mwyn helpu i asesu gwaith tîm, casglwyd dogfennau sy’n rhestru cyfrifold-
ebau staff a myfyrwyr, gyda chopi o amserlen a chalendr cyfredol yr ysgol.

Heriau cyfieithu 

Mae’n ymddangos bod teithwyr chwedlonol fel Jason yn ddealladwy i 
bawb ble bynnag yr oeddent yn teithio. Mae teithwyr yr 21ain ganrif yn 
llai ffodus, yn aml yn gorfod buddsoddi mewn geiriaduron neu apiau 
cyfieithu er mwyn cyfathrebu, ac mae’n rhaid i ymchwilwyr cyfoes sy’n 
gweithio mewn dwy iaith neu fwy fynd i’r afael â phroblemau cyfieithu. 

Yng Nghyprus, caiff ffurf leol o Roeg ei siarad yn eang, ond roedd 
mantais gan yr ymchwilydd ar gyfer y prosiect hwn o fod yn dod o Gyprus 
ac yn athrawes, felly roedd hi a’i holl ymatebwyr posibl, fel gweithwyr 
proffesiynol ym myd addysg, yn gyfarwydd â Groeg safonedig hefyd. Gan 
fod esiamplau ymchwil eisoes yn bodoli mewn Groeg safonedig, defny-
ddiwyd Groeg safonedig ar gyfer y cyfweliadau a’r holiaduron. 

Fodd bynnag, roedd gan y cyrch ymchwil hwn nod pellach, gan ei fod 
yn mynd i gael ei gyflwyno’n ffurfiol ar gyfer doethuriaeth i’w dilysu gan 
brifysgol ym Mhrydain. Casglwyd a dadansoddwyd y data mewn Groeg 
safonedig, felly nid oedd unrhyw broblemau cyfieithu mewnol, ond roedd 
yn rhaid cyflwyno’r gwaith terfynol yn Saesneg. Yn y pen draw, fel yn 

achos Jason, bu’n rhaid i ymgais yr ymchwilydd am fethodoleg gredadwy 
wynebu dreigiau heriol cyfieithu a chymharu traws-ddiwylliannol trwy 
ddylunio ymchwil gofalus (Sopromadze a Moorosi, 2016).

Pe bai trawsgrifiadau’r cyfweliadau ar gyfer yr astudiaeth hon wedi’u 
cyfieithu at ddibenion dadansoddi, byddai risg o fethu â chyfleu’r union 
ystyr ynddynt, er gwaethaf pob ymdrech i sicrhau cyfieithu cywir. O’r 
herwydd, cadwyd y testun i’w ddadansoddi mewn Groeg safonedig, a 
gwneud hynny gan ddefnyddio termau Groeg safonedig i nodi themâu a 
oedd yn dod i’r amlwg. 

Roedd yr holiadur a ddefnyddiwyd yn pwyso ar un a oedd eisoes yn 
bodoli mewn Groeg safonedig ac a ddefnyddiwyd mewn astudiaeth arall a 
oedd yn archwilio deallusrwydd emosiynol yng nghyd-destun Cyprus 
(Taliadorou a Pashiardis, 2015). O ganlyniad, roedd llai o berygl i’r 
ymatebwyr gamddeall cwestiwn yn sgil cyfieithu anghywir neu amhri-
odol. Dadansoddwyd data mewn Groeg safonedig.

Nid oedd angen cyfieithu dogfennau i’r Saesneg. Dadansoddwyd y dog-
fennau mewn Groeg safonedig. 

Yn dilyn arweiniad Sopromadze a Moorosi (2016), ni chafodd yr holl dys-
tiolaeth enghreifftiol berthnasol ei chyfieithu i’r Saesneg i’w chyflwyno yn y 
traethawd ymchwil terfynol tan i’r gwaith dadansoddi gael ei gwblhau. Fodd 
bynnag, os mai’r un person sy’n ymchwilio ac yn cyfieithu, mae’n bosibl y 
gallai materion bywgraffyddol, diwylliannol a gwybodaeth y cyfieithydd 
ddylanwadu arno a’i gyfyngu (Birbili, 2000). O’r herwydd, cafodd cywirdeb 
deunydd a drawsgrifiwyd o gyfweliadau, holiaduron a dadansoddiad dog-
fennol ei wirio’n fanwl gan gyfaill dwyieithog beirniadol i’r ymchwilydd.

Ar drywydd dadansoddi

Cafodd yr holl ddata a gasglwyd ei ddadansoddi’n thematig o fewn pedwar 
parth deallusrwydd emosiynol Mayer a Salovey (1997). Nododd yr ymch-
wilydd batrymau a’u dehongli (Maguire a Delahunt, 2017) yn dilyn 
canllaw chwe cham dadansoddi thematig a gynigiwyd gan Braun a Clarke 
(2012, t. 5). Dewiswyd y dull hwn oherwydd bod defnyddio themâu a 
chodau yn golygu bod modd defnyddio lefelau dadansoddi manwl (Gray, 
2014). Bu’r ymchwilydd yn ystyried defnyddio pecynnau meddalwedd ar 
gyfer dadansoddi, ond ymwrthododd â nhw yn y pen draw, gan ffafrio 
dadansoddi data â llaw yn achos yr holl drawsgrifiadau, dogfennau, a 
holiaduron er mwyn myfyrio ar ymatebion pob pennaeth a nodi sut, a pha 

mor llawn, y cefnogwyd eu haeriadau gan ymatebion y dirprwy benae-
thiaid, staff a’r dogfennau ysgol a ysgrifennwyd ganddynt.

Adolygu’r cyrch yn ôl-weithredol

Mae’r erthygl hon yn cynnig safbwynt newydd ar gasglu data am ddy-
lanwad deallusrwydd emosiynol penaethiaid ar waith tîm a gweledigaeth. 
Roedd pob dull wedi cael ei ddefnyddio o’r blaen, ond nid i’r diben 
penodol hwn. A gyflawnwyd y nod?

Cafodd y fethodoleg a ddatblygwyd ei defnyddio’n llwyddiannus mewn 
tair ysgol gynradd yng Nghyprus, gan gyfiawnhau’r defnydd o ddulliau 
ansoddol i geisio dealltwriaeth fanwl o’r ffenomena cymdeithasol hyn 
(Blaxter et al., 2010), i ddehongli ymddygiadau deallusrwydd emosiynol 
arweinwyr a deall gweithredoedd cyfranogwyr (Denzin a Lincoln, 2003). 
Cafodd canfyddiadau’r penaethiaid, a gasglwyd trwy gyfweliadau lled-
strwythuredig, eu triongli trwy ddadansoddi dogfennau a ysgrifennwyd 
ganddynt, cyfweliadau â dirprwy benaethiaid a holiaduron a rannwyd 
gydag athrawon dosbarth.

Yn sgil yr eglurder cynnar am ddiffinio deallusrwydd emosiynol trwy 
Mayer a Salovey (1997), bu modd cymharu ag astudiaethau eraill a ddefny-
ddiodd y ffynhonnell hon, yn fwyaf arbennig rhai Kafetsios a Zampetakis 
(2008) a Taliadorou a Pashiardis (2015) a oedd hefyd yn argymell y model 
deallusrwydd emosiynol gallu. Yn ei thro, roedd yr astudiaeth hon yn 
dilysu ymhellach ddibynadwyedd model Mayer a Salovey (1997) ar gyfer 
craffu ar ddeallusrwydd emosiynol. 

Roedd y penderfyniad i ddefnyddio dulliau ansoddol yn hytrach na 
meintiol yn caniatáu dehongli sut mae deallusrwydd emosiynol arweinwyr 
yn dylanwadu ar eu harweinyddiaeth. Llwyddodd y data i ddwyn ffrwyth, 
gan gefnogi honiad Clifton (2011) fod astudiaeth achos gyda dulliau 
ansoddol yn ffordd effeithiol o gasglu data ar gyfer craffu manwl. Ar ben 
hynny, roedd modd i ymchwilydd unigol gasglu gwybodaeth fanwl am 
effaith deallusrwydd emosiynol arweinwyr ar rannu gweledigaeth a gwaith 
tîm yn eu hysgolion. Mae hyn yn golygu y gall ymchwilwyr yn y dyfodol 
gydag adnoddau cyfyngedig, yn enwedig o ran amser, fod yn hyderus bod 
modd iddynt allu cael gafael ar ddata o’r fath. Ar ben hynny, rydym yn 
awgrymu y byddai’n bosibl, trwy’r un modd, i archwilio gweithgareddau 
arweinyddiaeth eraill i nodi sut mae deallusrwydd emosiynol arweinwyr 
yn dylanwadu arnynt.

Roedd dewis cyfweliadau lled-strwythuredig yn rhoi cyfle i benaethiaid 
a oedd yn cyfranogi fyfyrio ar eu canfyddiadau a siarad am eu rhyng-
weithio emosiynol a chymdeithasol beunyddiol yn eu gweithle. Mae lefel 
y manylion yn y canfyddiadau yn rhywbeth na fyddai unrhyw ymchwil 
meintiol, ni waeth pa mor fawr ydoedd, yn debygol o’i ddarparu.

Yn y pen draw, cadwodd y cyrch a ddisgrifiwyd yma at ei amcanion. Ar 
ben hynny, llwyddodd yr ymchwilydd i gael gafael ar ei Chnu Aur per-
sonol ei hun, y ddoethuriaeth yr oedd hi’n dymuno ei chyflawni.

Yn wyneb prinder gwaith ymchwil a oedd eisoes yn ymwneud â’r cyd-
destun penodol hwn, mae’r astudiaeth nid yn unig wedi cynnig gwell 
dirnadaeth o ddeallusrwydd emosiynol ac arweinyddiaeth, ond mae hefyd 
wedi rhoi llais i grŵp o bobl nad yw eu canfyddiadau o ddeallusrwydd 
emosiynol wedi cael eu harchwilio’n helaeth mewn llenyddiaeth arweiny-
ddiaeth. Mae rhai o’u dilynwyr wedi cael llais hefyd. Fodd bynnag, roedd 
cyfyngiadau o ran adnoddau yn ei gwneud hi’n amhosibl archwilio barn 
staff nad ydynt yn addysgu, neu farn rhieni a chymunedau lleol ehangach 
yr ysgolion. Dyma wybodaeth y gallai Argonawtiaid ymchwil y dyfodol 
geisio cael gafael arni, a’r gobaith yw y bydd y map methodolegol hwn yn 
ddefnyddiol yn hynny o beth.

Ers y prosiect hwn, mae pandemig byd-eang wedi effeithio’n fawr ar 
arweinwyr addysgol, a gallai fod wedi cael effaith sylweddol ar eu cyd-
destunau gweithredol (Harris, 2020). Fodd bynnag, mae canfyddiadau 
ymchwil cynnar fel yng ngwaith Gurr a Drysdale (2020), Beauchamp et 
al. (2021) a Greany et al. (2021) yn awgrymu bod gwydnwch emosiynol 
arweinwyr wedi bod yn ffactor allweddol yn eu gallu i arwain mewn 
cyfnod mor heriol. Rydym yn awgrymu felly bod angen mwy o ymholi 
ar frys i’r defnydd ymwybodol o ddeallusrwydd emosiynol, er mwyn gal-
luogi arweinwyr addysgol a’u dilynwyr i ddeall y ffordd orau o’i 
ddefnyddio i hyrwyddo canlyniadau effeithiol a chynnal lles personol 
arweinwyr a dilynwyr.

